
 

 

 

 

ATASSUT   UPA 2016/43 + 125 

Steen Lynge  20. 05. 2016 

 

Imm. 43: Ilisimatusarfimmi Tusagassiornermik Bachelorinngorniartut atuartinneqarneri-

tigut oqaatsitigut piginnaasat qaffassarnissaasa salliutinneqarnissaannut Naalakkersuisut 

iliuuseqaqqullugit peqquneqarnissaannut Inatsisartut aalajangiiffigisassaattut siunnersuut. 

Ataatsimut isigalugu kalaallit oqaasiisa atorneqarnerisa ineriartortinneqarnerisalu 

nukittorsarneqarnissaannut iliuuseqarnissami Ilisimatusarfimmi Tusagassiornermik 

Bacheloritut ilinniarsimasut oqaatsitigut piginnaasaasa qaffatsinnissaat qulakkeerneqassaaq. 

Kissaatigineqarpoq suliniut ukiut sisamat qaangiussimaleriarpat nalilersorneqassasoq.  

(Inatsisartunut ilaasortaq Mimi Karlsen, Inuit Ataqatigiit)  

Aamma:  

Imm. 125: Inatsisartut aalajangiiffigisassaattut siunnersuut, tamatumuuna Naalakkersuisut 

peqquneqassasut sulissutigissallugu, nunatsinni tusagassiuutini kalaallisut oqaatsitta 

atorluarneqarnerulernissaat. 

(Inatsisartunut ilaasortaq Mimi Karlsen, Inuit Ataqatigiit)  

 

Siullermi ATASSUT sinnerlugu Inatsisartunut ilaasortaq Mimi Karlsen, Inuit Ataqatigiinneersoq 

qutsavigissavarput aaliangiiffigisassatut siunnersuutinik marlunnik imminut 

attuumassuteqarluartunik saqqummiussaqarneranut, taakkulu ima ATASSUT-mit 

oqaaseqarfigissavagut. 

 

Siunnersuutit marluk saqqummiunneqartut nunatsinni oqaatsit pingaarnersaattut Kalaallisut 

oqaatsitta atugaanerinut aammalu ineriartortinneqartuarnissaannut attuumassuteqartut ATASSUT-

mit pingaarutilittut isumaqarfigivagut. 

Pingaaruteqarput inuiattut kinaassutsimik aammalu oqaluttuarisaanermik tunngavileeqataammata, 

inuiaqatigiittullu aamma ineriartornitsinnut pisariaqartorujussuullutik aamma 

nukittorsarneqartuarnissaat. 

 

ATASSUT-mit pingaartipparput ilinniartitaanerup iluani kalaallisut oqaatsitta suli 

nukittorsarneqartuarnissaat aammalu ineriartortinneqartuarnissaat. Ullutsinnimi avataaniit 

sunnerneqarnerput imaannaanngeqaaq, tamannalu aamma oqaatsitta atugaanerinut annertuumik 

sunniuteqartarluni sunniuteqartuassaaq. Taamaattumik siunnersuutit saqqummiunneqartut 

alloriarnertut pisariaqartutut ATASSUT-mit nalilerpavut. 

 

Soorunami siunnersuutit uku marluk aqqutigalugit inuiaqatigiinni arlalinnik oqaatsinik atuiffiusumi  

ajornartorsiutinik pilersiffiusinnaasuni kisimik aaqqiissutaasinnaanngillat - pingaaruteqartuuppulli! 

Siunnersuutimmi saqqummiunneqartut qiterivaat oqaatsivut atorlugit tusagassiutitigut 

siammarterisarneq - taamaasillunilu aamma inuiaqatigiinnut oqaatsitta qanoq atugaanerinut 

annertuumik sunniuteqarsinnaallutik.  

 

ATASSUT-mittaaq isumaqarpugut kalaallisut oqaatsit attatiinnarnissaat 

ineriartortinneqartuarnissaannilu oqaatsit arlallit aamma pisariaqartikkivut - tassuunakkut 

ineriartortitsiuarnissatsinnut aamma periarfissanik ammaasseqataasinnaammata. 

 

Ilanngullugu aamma ATASSUT-mit iluarisimaakkatsinnik maluginiarsimavarput, ukiut 

sisamakkaarlugit nalilersuisoqartarnissaa siunnerfissatut ilaatigut tikkuarneqarmat, ATASSUT-mili 

isumaqarpugut oqaatsitta qanoq atugaanerinut, ilinniutiginerinut, ineriartortinnerinullu ataatsimut 

nalilersuiffigineqartarsinnaanissaat aamma periarfissaalluarsinnaasoq alloriarnernut 

ataasiakkaanuinnaq kisiat sammitinngikkaluarlugu.  

 

Taamatut ATASSUT-mit siunnersuutinut oqaaseqarlutalu isummersorfigereerlutigit,  

Naalakkersuisut siunnersuutinut akissuteqaatai tusaatissatut tigullutigit, siunnersuutit 

akuersaarneqarnissaat innersuussutigissarvagut. Siunnersuutinulli isummersuutit, siunnersuutit 

aappassaaneerneqannginnerini Inatsisartut ataatsimiitsitaliaanni susassaqartumi 

oqallisigineqarnissaat aamma innersuussutigissavagut. 

 


